
Peqqinnissaqarfimmi sulisut naleqquttumik ilinniaqqissimasut peqqinnissaqarfiup qanoq 

pigiinnarnerusinnaanerai, ataqatigiittumillu qanoq atorsinnaanerai pillugit nassuiaasiornissaannik, 

tassungalu atasumk iliuusissatut pilersaarusiornissaannik, Naalakkersuisut peqquneqarnissaannik 

Inatsisartut aalajangiiffigisassaattut siunnersuut. 

(Inatsisartunut ilaasortaq Pipaluk Olsen, Demokraatit) 

(Siullermeerineq) 

 

Demokraatit Inatsisartunut ilaasortaatitaata Pipaluk Olsenip siunnersuutaanut pitsaasumut qujanaq. 

 

Peqqinnissaqarfik suliassaqarfinni Demokraatinut pingaarnersaasut ilagaat. Inuit, toqqissisimaneq, aamma 

innuttaasut ikiorneqarnissaminnik pisariaqartitsinerminni paarineqarnissaminnik, katsorsartinnissaminnillu 

naatsorsuuteqarsinnaanissaat pineqarpoq. 

 

Kisianni peqqinnissaqarfik sulisoqanngikkuni ingerlasinnaanngilaq. Sulisunukua ullut tamaasa 

akisussaaffimmik tigummisut, nakorsianik sullissisut, systemimillu ataqatigiissitsisut. Tamanna pillugu 

sulisut pigiinnarnissaat, sulisullu piginnaasaannik pitsaanerusumik atuinissaq sulisunut politikkitigut 

teknikkimut tunngassuteqanngilaq. Peqqinnissaqarfiup nukittunerunissaanik suliaqarnermi 

qitiulluinnarpoq. 

 

Inuiaqatigiit ilinniaqqinnermut aningaasaliigaangata, piginnaasat nutaat aamma atorluarneqartassapput. 

Napparsimasut katsorsaanermi pitsaassutsimik qaffasissumik malugisaqartussat eqqarsaatigalugit, aammali 

sulisut suliatigut ineriartornerminnik pimoorunneqartutut misigisussat eqqarsaatigalugit. 

 

Sulisoq ilinniaqqippat, kingornali ilisimasani nutaat atornissaannut periarfissinneqanngikkuni kajumissuseq, 

piginnaasat, naleqassuserlu annaassavagut. Tamanna inuttut imaluunniit aningaasatigut 

akissaqartinngilarput. 

 

Sulisut namminneq toqqaasinnaanerinik killiliinissamik siunnersuut tunngassuteqanngilaq. Ilinniaqqinneq 

akisussaaffeqarnermik, ineriartornermik, atorfeqarnermilu ersarissumik aqquteqarnermik kinguneqarluni 

peqqinnissaqarfik suliffeqarfittut pilerinarsarneqarnerunissaa pineqarpoq. Tassa taamatorpiaq sulisut 

pikkorissut amerlanerusut pigiinnarsinnaavagut. 

 

Demokraatit maluginiarpaat, aaqqissuussanik aamma periusissiorluni suliniuteqarnerunissamik 

pisariaqartitsinermut Naalakkersuisut isumaqataasut. Tamanna pitsaavoq. Piginnaasat ersarinniassammata, 

atorneqarniassammata, peqqinnissaqarfimmilu tunngaveqarniassammata, sakkussanik aalajangersimasunik 

ulluinnarni atorneqarsinnaasunik pisariaqartitsivugut. 

Tamanna pillugu ilinniartitaaneq, piginnaasatigullu inerisaaneq pillugit periusissiornissamik Naalakkersuisut 

allannguutissatut siunnersuutaat pitsaasumik alloriaataassarpasippoq. Suliap suliaannaanani sulisunut, 

napparsimasunut, peqqinnissaqarfimmullu tamarmut pitsanngorsaanermik kinguneqarnissaa 

Demokraatinut pingaarnersaavoq. 

 

Siunnersuutaaqqaartoq, Naalakkersuisullu allannguutissatut siunnersuutaat Ilaqutariinnermut 

Peqqissutsimullu Ataatsimiititaliami nangillugit oqaluuserineqassasut inassutigaarput. 


